
Komanda Štaba NATO-a organizirala je studijsku posjetu za državne službenike iz institucija vlasti 
BiH Glavnom Štabu NATO-a u Briselu i vrhovnoj komandi savezničkih snaga u Evropi – SHAPE u 
Monsu, 12. i 13. 3. 2009.  
Delegaciju Bosne i Hercegovine na ovom studijskom putovanju činili su: 

- Mirsad Čaluk, sekretar NATO koordinacionog tima, Vijeće ministara BiH, 
- Uma Sinanović, rukovodilac Ureda za odnose s javnošću, Ministarstvo odbrane BiH, 
- Ankica Tomić, rukovodilac Sektora za međunarodnu koordinaciju, Ministarstvo sigurnosti 

BiH, 
- Ešref Lekić, viši stručni saradnik u Odjeljenju za imigracije, Ministarstvo za ljudska prava i 

izbjeglice BiH, 
- Željko Gaković, viši stručni saradnik u Odjelu za proizvodnju i remont naoružanja, 

Ministarstvo vanjske trgovine i ekonomskih odnosa BiH, 
- Vesna Tomić, drugi sekretar Odjela za NATO i PfP, Ministarstvo vanjskih poslova BiH, 
- Belma Sarić, drugi sekretar Odjela za NATO i PfP, Ministarstvo vanjskih poslova BiH 
- Mirza Katana, stručni saradnik, Obavještajno-sigurnosna agencija BiH i 
- Jovica Katić, stručni saradnik u Zajedničkoj komisiji za odbranu i sigurnost, Parlamentarna 

skupština BiH. 
 
12. 3. 2009. 
12. 3. 2009. državni službenici iz BiH posjetili su Komandu Štaba NATO-a u Briselu. Teme koje su 
obrađene tokom ovog dana a prezentirali su ih moderatori bile su: 

- „Trenutna politička slika NATO-a. Moderator u ovom dijelu bila je gđa Ketrin Het (Katrin 
Hett), rukovodilac Odjela za odnose s javnošću za Bosnu i Hercegovinu. 

- „Informiranje i diskusija o odnosima između NATO-a i Rusije“, gdje je glavni moderator 
bila gđa Rados Stefanova, iz Odjela za sigurnosne poslove Sekcije Komande Štaba NATO-a 
za odnose s Rusijom i Ukrajinom. 

- „Informiranje i diskusija o operacijama NATO-a“, prezentirao pukovnik Erik Sandal (Erik 
Sandahl) iz Odjela za operacije NATO-a. 

- „Informiranje i diskusija o putu pristupanja Bosne i Hercegovine“. Moderator ove sesije bio 
je dr. Jaroslav Skonjecka (Jaroslaw Skonieczka), šef Direktorata evroatlantskih integracija i 
partnerstva Odjela za sigurnosnu politiku NATO-a. 

- Panel-diskusija o temi „Odnosi između NATO-a i BiH i zemalja članica“. Moderator ove 
teme bila je Ketrin Het, a učešće u ovom panelu uzeli su i Frode Overland Andersen iz 

Norveške, Štefan Kruške (Stefan Kruschke) iz Njemačke i Katalin Ionita (Catalin Ionita) iz 
Rumunije. 

- „Informiranje i diskusija o reformi odbrane“, moderatora Roka Koširnika (Rok Kosirnik) iz 
Odjela za politiku planiranja odbrane NATO-a. 

 
Na navedenim sastancima i prezentacijama razmijenjene su informacije o napretku BiH ka 
euroatlantskim integracijama, kao i o narednim koracima koje naša zemlja treba uraditi na putu ka 
punopravnom članstvu u NATO-u. Također je razgovarano o vojnim operacijama i misijama koje 
NATO provodi u svijetu, s posebnim akcentom na misiju u Afganistanu, u kojoj i Bosna i 
Hercegovina učestvuje sa 10 oficira svojih oružanih snaga na sjeveru i jugu zemlje, u okviru 
njemačkog i danskog bataljona. Osim ovoga, veliki značaj dat je misijama NATO-a na Kosovu i u 
BiH. Prezentirajući kapacitete NATO-a, posebna pažnja posvećena je proturaketnim štitovima u 
Evropi, koji su, putem satelitskih sredstava za presretanje raketnih napada, postavljeni u Češkoj i 
Poljskoj. Veliki značaj dat je i odnosu zemalja članica Saveza prema terorizmu nakon napada na 
svjetske trgovačke centre u SAD-u 11. 9. 2001. U okviru prezentacije i rasprave o pitanjima 
pristupanja NATO-u, razgovarano je o pristupanju Albanije i Hrvatske na narednom Samitu 
NATO-a koji će biti održan u Strazburu u Francuskoj i Kehlu u Njemačkoj, 3. i 4. aprila ove 
godine, te problemima s kojima se na putu ka punopravnom članstvu Savezu susreću Crna Gora i 
Makedonija.  
Do kraja dana službenici iz BiH imali su još odvojeni susret i s gosp. Nikolom Radovanovićem, 
ambasadorom BiH pri NATO-u. Tokom ovih sastanaka službenici iz BiH upoznati su s tokom 
sastanka koji su čelnici NATO-a, predvođeni generalnim sekretarom NATO-a Jaapom de Hoopom 
Schefferom, imali 11. 3. 2009. s ministrom odbrane BiH Selmom Cikotićem i ministrom vanjskih 
poslova BiH Svenom Alkalajem, a na kojem je u konačnici potpisan Sporazum o učešću i 
finansiranju pripadnika OSBiH u misiji ISAF u Afganistanu. Potpisivanjem ovog sporazuma  
izražena je dobrodošlica BiH u najvažniju misiju NATO-a u svijetu, te je izražena nada da će naša 
zemlja uskoro s većim brojem učesnika biti još važniji faktor u očuvanju međunarodne sigurnosti.  
Osim toga, na ovom sastanku posebna diskusija vođena je o pitanjima pristupa Bosne i Hercegovine 
NATO-u, odnosno realizaciji zadataka naše zemlje iz prvog Individualnog partnerskog akcionog 
plana (IPAP-a). Ambasadori zemalja članica čestitali su ministrima iz BiH na napretku koji je 
uređen na mnogim poljima, uključujući reformu odbrane i doprinos regionalnoj sigurnosti. Ipak, 
ambasador Radovanović naveo je i da su ambasadori NATO-a izrazili i zabrinutost činjenicom da 
su neke druge reforme, koje treba da budu provedene u BiH na njenom što bržem putu ka 
euroatlantskim integracijama, bile stopirane prvenstveno zbog nezadovoljavajuće političke situacije 
u zemlji.  
 
13. 3. 2009. 
Drugog dana posjete državni službenici iz BiH posjetili su sjedište Vrhovne komande savezničkih 
snaga u Evropi – SHAPE u Monsu. Tokom ove posjete bh. službenici su najprije tokom sastanka u 
konferencijskoj sali „Ajzenhauer“ (Eisenhower) s brigadnim generalima Isusom Diazom Rio 
Espanjolom (Jesus Diaz del Rio Espanol) iz Španije i Diterom Damjakobom (Dieter Dammjacob) iz 
Njemačke dobili informaciju o savezničkim operacijama u cijelom svijetu, gdje je naročito 
potencirano angažiranje snaga NATO-a u našoj zemlji, Kosovu i u Afganistanu, a i najveći broj 
pitanja bio je usmjeren upravo na ove misije.  
Nakon toga, službenici iz BiH posjetili su Odjeljenje za vojnu saradnju, gdje su se na sastanku sa 
general-majorom Františekom Maleninskim (František Maleninsky) kroz prezentaciju upoznali s 
radom ovog odjeljenja. Kroz predavanje o temi „Inicijative NATO-a za partnerstvo i saradnju, 
vojna saradnja i njena uloga“ službenicima iz BiH je, između ostalog, prezentiran put jedne zemlje 
ka punopravnom članstvu u NATO-u, koji prolazi kroz šest faza, od Radnog plana za euroatlanstko 
partnerstvo (EA PWP-a), preko Individualnog partnerskog programa (IPP-a), Procesa planiranja i 
revizije (PARP-a), Individualnog partnerskog akcionog plana (IPAP-a), Koncepcije operativne 
sposobnosti (OCC), sve do Akcionog plana za partnerstvo (MAP-a). 

Analizirajući put BiH, navedeno je da je naša zemlja ušla u Partnersvo za mir 2006. godine, a PARP 
je počela provoditi od 2007., čije su revizije i analize urađene već u dva navrata. BiH je prošle 
godine, također, s NATO-om definirala IPAP za period 2008.-2010, a nedavno je urađena i prva 
revizija napretka naše zemlje prema ovom planu. 
Tokom ovog sastanka naročito zadovoljstvo izraženo je učešćem jedinice OSBiH u misiji ISAF u 
Afganistanu, uz konstataciju da će broj bosanskohercegovačkih oficira koji učestvuju u ovoj misiji 
u skorije vrijeme biti dodatno uvećan. Ipak, istaknuto je i da se od BiH i nadalje očekuje nastavak 
aktivnog reformiranja sektora odbrane i sigurnosti u državi. 

 
 
 

Stručni saradnik u 
Zajedničkoj komisiji za odbranu i sigurnost 

                      Jovica Katić 


